ЎЗБЕКИСТОН   РЕСПУБЛИКАСИ   НОМИДАН 

Ҳ У К М

2023 йил апрель ойининг 19 куни, Тошкент шаҳар жиноят ишлари бўйича Сирғали туман суди, Сирғали тумани “Сўғдиёна” МФЙ биносида, очиқ сайёр суд мажлисида, раислик қилувчи – судья Ш.Юлдашев, судья ёрдамчиси М.Содиқованинг котиблигида, тарафлардан: давлат айбловчиси – Сирғали туман прокурори катта ёрдамчиси Б.Акромов, судланувчи Х.А. ва унинг ҳимоячиси – адвокат Х.Каримова, жабрланувчи Н.Р. ва Ф.Н.нинг иштирокида Х.А.га нисбатан 1-151/23-(1-1011-2305/149)-сонли жиноят ишини кўриб чиқди. Иш ҳужжатларига кўра:

Х.А., 04.04.1995 йилда Тошкент вилоятида туғилган, миллати ўзбек, Ўзбекистон Республикаси фуқароси, бўйдоқ, маълумоти ўрта, “Mirovod Avenu” қурилиш мажмуасида қоровул, муқаддам судланган: 
1) жиноят ишлари бўйича Сирғали туман судининг 04.11.2016 йилги ажрими билан Ўзбекистон Республикаси ЖКнинг 168-моддаси 1-қисми билан юритилган жиноят иши Ўзбекистон Республикаси ЖПКнинг 84-моддаси 4-қисмига асосан тугатилган;
2) жиноят ишлари бўйича Миробод туман судининг 21.12.2020 йилги ҳукмига кўра, Ўзбекистон Республикаси ЖКнинг 276-моддаси 1-қисми билан айбли деб топилиб, 2 йил ахлоқ тузатиш ишлари жазоси тайинланган, жиноят ишлари бўйича Сирғали туман судининг 13.07.2021 йилги ажрими билан ўталмай қолган 1 йил 10 ой 20 кун ахлоқ тузатиш ишлари жазоси ЖКнинг 46-моддасига асосан шу муддатга озодликни чеклаш жазосига алмаштирилган, жиноят ишлари бўйича Сирғали туман судининг 22.11.2021 йилги ажрими билан ўталмай қолган 1 йил 7 ой озодликни чеклаш жазоси ЖКнинг 481-моддасига асосан шу муддатга озодликдан маҳрум қилиш жазосига алмаштирилган, жиноят ишлари бўйича Оҳангарон туман судининг 15.04.2022 йилги ажрими билан ўталмай қолган 1 йил 2 ой 7 кун озодликдан маҳрум қилиш жазоси ЖКнинг 74-моддасига асосан шу муддатга ахлоқ тузатиш ишлари жазосига алмаштирилган, жиноят ишлари бўйича Сирғали туман судининг 04.11.2022 йилги ажрими билан ўталмай қолган 9 ой 7 кун ахлоқ тузатиш ишлари жазосидан ЖКнинг 73-моддасига асосан муддатидан илгари шартли озод қилинган, 
Тошкент шаҳар, Сирғали тумани, Сирғали 6-мавзеси 7-уй, 29-хонадонда яшовчи, иш бўйича муносиб хулқ-атворда бўлиш тўғрисида тилхат эҳтиёт чораси қўлланилган, айблов хулосаси нусхасини ўз вақтида олган,

Ўзбекистон Республикаси ЖКнинг 168-моддаси 1-қисми ва 168-моддаси 3-қисми “б” банди билан айбланган.
Суд, судланувчи ва жабрланувчининг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни 

А Н И Қ Л А Д И:

Х.А. алдаш ва ишончни суиистеъмол қилиш йўли билан ўзганинг мулкини қўлга киритиш мақсадида 2023 йил 11 январь куни Сирғали тумани, Сирғали 3-даҳасида Н.Р.га ўзини “риелтор” деб таништириб, Сирғали тумани, Сирғали 7-мавзесида жойлашган “Малика” тўйхонасини олдидаги кўп қаватли уйларни биридан 2 хонали уйни узоқ муддатга ижарага олиб беришни ваъда қилиб, Н.Р.дан 200 АҚШ доллари (Ўзбекистон Республикаси Марказий банки маълумотига кўра, 11.01.2023 йилда 1 АҚШ долларининг сўмга нисбатан қиймати 11305.28 сўм, 200 АҚШ доллари 2.261.056 сўмга тенг бўлган) миқдоридаги пулларни алдов йўли билан олиб, Х.А.га ваъда қилинган уйни олиб бермасдан, Н.Р.га 2.261.056 сўм миқдорида моддий зарар етказиб, пулларни шахсий эҳтиёжларига ишлатиб юборган.

Бундан ташқари у, ўзининг жиноий ҳаракатларини давом эттириб, 2023 йил 14 январь куни Сирғали тумани, Сирғали 4-даҳасида жойлашган кўприк тагида Ф.Н.га ўзини “риелтор” деб таништириб, Себзор даҳасидаги кўп қаватли уйларни биридан 2 хонали уйни узоқ муддатга ижарага олиб беришни ваъда қилиб, Ф.Н.дан 500.000 сўм миқдоридаги пулларни алдов йўли билан олиб, ваъда қилинган уйни олиб бермасдан, Ф.Н.га 500.000 сўм миқдорида моддий зарар етказиб, пулларни шахсий эҳтиёжларига ишлатиб юборган.

Суд мажлисида судланувчи Х.А. айбига тўлиқ иқрор бўлиб, ўз кўрсатувларида 2023 йил 9 январь куни ОЛХ.УЗ сайтига у томонидан қўйилган эълонлар бўйича унга ўзини Неъматулла деб бир эркак киши телефон қилганлигини ва ўзи, укаси ҳамда икки нафар синглиси билан яшаши учун ижарага уй кераклигини айтиб, ОЛХ.УЗ сайтига қўйилган Сирғали тумани, Сирғали 7-мавзеси “Малика” тўйхонасининг атрофидаги тўққиз қаватли уйлардаги 2 хонали уйни ижарага олишда ёрдам беришини сўраганлигини, шунда у унга ўзини таништириб, ўзи риелторлик иши билан шуғулланишини айтиб, Сирғали 7-мавзесидаги “Малика” тўйхонасининг атрофидаги тўққиз қаватли уйлардаги 2 хонали уй яхши жойда жойлашганлигини, уй ичида ҳамма шароитлари борлигини айтиб, агар ушбу уйни ижарага олмоқчи бўлса уйни бир ойлик ижараси учун 350 АҚШ доллар миқдоридаги пулларни олдиндан беришини, ижарага берилаётган уйни унинг номига банд қилиб қўйишини айтганлигини, сўнг у билан 11 январь куни соат тахминан 17:30-18:00 ларда Сирғали 3-даҳасида жойлашган Саҳоват маҳалласига кириш аркаси олдида кўришганлигини, шунда у уни ишонтириш учун олх.узда қўйган хонадон акасининг номидалигини ва хонадон эгаси билан эртага кўриштиришини айтганлигини, унинг гапларига ишонган Н.Р. заклад сифатида унга 200 АҚШ доллари берганлигини, у Н.Р.га “Малика” тўйхонаси атрофидаги тўққиз қаватли уйлардаги хонадон 13 январь куни соат 17:00 ларда бўшашини айтиб, уни алдаганлигини, шундан сўнг Н.Р. унга бир неча марта қўнғироқ қилганлигини, у ҳар сафар унга “ўзим сизга телефон қиламан деб”, турли баҳоналар билан уни алдаб юрганлигини, кейинчалик вақтни чўзиш учун телефонини ўчириб қўйганлигини, тергов даврида Н.Р.га етказган зарарни тўлиқ қоплаганлигини, бундан ташқари 2023 йил 14 январь куни ОЛХ.УЗ сайтига у томонимдан қўйилган эълонлар бўйича Низомов Фирдавс телефон қилиб, ўзи ҳамда дўсти билан яшаши учун ижарага уй кераклигини айтиб, ОЛХ.УЗ сайтига қўйилган Себзор Ривера уйлардаги 2 хонали уйни ижарага олишда ёрдам беришни сўраганлигини, шунда у У.Низомовга уй акасига тегишлилигини айтиб, 2 хонали уй яхши жойда жойлашганлигини, ҳамма шароитлари борлигини, агар уйни ижарага олмоқчи бўлса уйни бир ойлик ижараси учун 300 АҚШ доллари олдиндан беришини, уйни унинг номига банд қилиб қўйишини айтганлигини, сўнг у билан 14 январь куни соат тахминан 14:20 ларда Сирғали 4-мавзеси кўприк тагида кўришганлигини, шундан у уни ишонтириш учун олх.узда қўйган хонадон акасининг номидалигини, хонадонда оила яшаётганлигини, 20 январь куни уй бўшашини айтганлигини, У.Низомов унинг гапларига ишониб, унга 500.000 сўм закалад берганлигини, лекин у уни алдаб пулини олганлигини, пулларни шахсий эҳтиёжларига ишлатиб юборганлигини, аслида ҳеч қандай риелторлик билан шуғулланмаганлигини, одамларга уй-жойларни ҳам олиб бериш нияти бўлмаганлигини баён қилиб, ҳозирда жабрланувчиларга етказилган зарар тўлиқ қопланганлигини ва унинг оилавий аҳволини инобатга олиб, суддан унга енгилроқ жазо тайинлашни сўраб, кўрсатув берди.
Суд мажлисида жабрланувчи Н.Р. ўз кўрсатувларида 2023 йил 9 январь куни Тошкент шаҳрида ижарага яшаш учун уй қидиришни бошлаб, ОЛХ.УЗ мобиль иловаси орқали ижарага яшашга қўйилган уйларни кўрганида, 350 АҚШ долларига Сирғали 7-мавзеси, “Малика” тўйхонаси олдидаги тўққиз қаватли уйлардаги хонадонинг бирини ижарага қўйилганлигини кўриб, эълон бўйича 93 139-97-25 телефон рақамига қўнғироқ қилганида, у одам ўзини Азим деб таништирганлигини, шунда у унга ижарага уй кераклигини айтганлигини, Х.А. унга “бўлди уй 13 январь куни бўшайди” деб, у билан кўришиб олдиндан заклад сифатида 200 АҚШ доллари пул беришини, қолган 150 АҚШ долларини кўчганидан кейин бериши кераклигини айтганлигини, у рози бўлиб, 11 январь куни Тошкент шаҳрига етиб келганлигини, сўнг Х.А.нинг 93 139-97-25 телефон рақамига қўнғироқ қилганлигини, Х.А. унга Сирғали тумани Ярмарка бозори томонидалигини айтиб, шу ерга келишини сўраганлигини, шундан сўнг соат тахминан 17:30-18:00 ларда у жияни Баҳтиёр билан Сирғали 3-даҳасида жойлашган Саҳоват маҳалласига кириш аркаси олдида Х.А. билан кўришганлигини, Х.А. унга олх.узда қўйган хонадон акасининг номидалигини айтиб уни ишонтирганлигини ва хонадон эгаси билан эртаси куни кўриштиришини ваъда қилганлигини, сўнг у жиянининг гувоҳлигида Х.А.га 200 АҚШ доллари закалад берганлигини, Х.А. унга 2023 йил 13 январь куни Сирғали 7-мавзеси “Малика” тўйхонаси атрофидаги тўққиз қаватли уйлардаги хонадон соат 17:00 ларда бўшайди деб айтиб, уни ишонтирганлигини, 13 январь куни Х.А.га қўнғироқ қилиб, ундан уй бўшадими деб сўраганлигини, Х.А. эса уй ҳозирда бўшамаслигини, шу куни соат 21:00-22:00 ларда бўшашини айтганлигини, шу куни соат 21:30 ларда унга яна қўнғироқ қилиб, ундан уй бўшадими деб сўраганида, Х.А. унга “ўзим сизга телефон қиламан” деб жавоб берганлигини, лекин кейин у телефон аппарати ўчириб қўйиб, йўқ бўлиб кетганлигини баён қилиб, ҳозирда унга етказилган зарар қопланганлигини ва судланувчига даъвоси йўқлигини маълум қилиб, кўрсатув берди.

Суд мажлисида жабрланувчи Ф.Н. ўз кўрсатувларида шу йил 
14 январь куни Тошкент шаҳрида ижарага яшаш учун уй қидиришни бошлаб, олх.уз иловаси орқали ижарага уйларни кўрганида, 300 АҚШ долларига Себзор даҳасидаги кўп қаватли уйларидаги хонадонларнинг бирини ижарага қўйилганлигини кўриб, эълон бўйича Х.А.га қўнғироқ қилганлигини, Х.А. унга ҳақиқатдан ҳам ушбу эълонни ўзи қўйилганлигини, уй 20 январь куни бўшашини ва заклад сифатида 500.000 сўм бериши кераклигини айтганлигини, сўнг 14 январь куни соат 14:30 ларда бир дўсти билан Х.А. билан келишилган Сирғали 4-мавзесидаги кўприк тагига келишганлигини ва у билан кўришганлигини, Х.А. унга олх.узда қўйган хонадон акасининг номидалигини айтиб, уни ишонтирганлигини ва хонадон эгаси билан эртага кўриштиришини ваъда қилганлигини, шундан кейин у ўртоғининг гувоҳлигида Х.А.га 500.000 сўм закалад берганлигини, шу ерда Х.А.га уйни бориб кўрайлик деб айтганида, Х.А. унга уйда оила борлигини, шунинг учун уйни кўрсата олмаслигини айтиб, гапларига ишонтирганлигини ва уйни 20 январь куни бўшашини айтганлигини, шундан кейин у 20 январь куни Х.А.нинг рақамига бир неча маротаба телефон қилганида телефон аппарати ўчиқлигини билганлигини, сўнг ИИБга ариза берганлигини баён қилиб, ҳозирда унга етказилган зарар қопланганлигини ва судланувчига даъвоси йўқлигини билдириб, кўрсатув берди.

Юқоридагилардан ташқари судланувчи Х.А.нинг айби жабрланувчиларнинг аризаси, тушунтириш хатлари, дастлабки тергов ва судда берган кўрсатувлари, судланувчининг кўрсатувлари, воқеа жойи чизмаси ва фото-жадвал, юзлаштириш ва сўроқ баённомалари ҳамда жиноят иш бўйича тўпланган бошқа далиллар билан тўлиқ тасдиғини топди.
Суд, дастлабки тергов органи томонидан Х.А.нинг жабрланувчи Н.Р. билан боғлиқ эпизод бўйича фирибгарлик, яъни алдаш ва ишончни суиистеъмол қилиш йўли билан ўзганинг мулкини қўлга киритишда ифодаланган ҳаракатлари Ўзбекистон Республикаси ЖКнинг 168-моддаси 1-қисми билан ҳамда жабрланувчи Ф.Н. боғлиқ эпизод бўйича фирибгарлик, яъни алдаш ва ишончни суиистеъмол қилиш йўли билан ўзганинг мулкини такроран қўлга киритишда ифодаланган ҳаракатлари Ўзбекистон Республикаси ЖКнинг 168-моддаси 3-қисми “б” банди билан тўғри квалификация қилинган, деб ҳисоблайди.

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг 3-4-бандларида “Жиноят кодексининг 
8, 54-моддалари мазмунига кўра, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши керак” деб кўрсатилган. 

Шунингдек, Ўзбекистон Республикаси Олий суди Пленумининг 2017 йил 11 октябрдаги “Фирибгарликка оид ишлар бўйича суд амалиёти тўғрисида”ги 35-сонли қарорининг 26-бандида “ЖК 168-моддаси бешинчи қисмига мувофиқ, жиноят оқибатида етказилган зарарни қопланиши озодликни чеклаш ва озодликдан маҳрум қилиш тариқасидаги жазо қўллашни истисно этади, шу сабабли, зарар тўлиқ қопланмаган ҳолларда судлар айбдорга нисбатан озодликни чеклаш ёки озодликдан маҳрум қилиш тариқасидаги жазони қўллашнинг мақсадга мувофиқ-мувофиқ эмаслиги масаласини муҳокама қилишлари шарт”, деб белгиланган. 

Шуларга кўра, суд, судланувчи Х.А.га жазо тури ва миқдорини белгилашда илгари ҳам қасддан жиноят содир этган шахснинг қасддан янги жиноят содир этганлиги ҳамда жиноятларни ғараз ва паст ниятларда содир этганини Ўзбекистон Республикаси ЖКнинг 56-моддасида назарда тутилган жазони оғирлаштирувчи ҳолатлар деб топиб, унинг ёшини ва оилавий шароитини ЖКнинг 55-моддасига кўра жазони енгиллаштирувчи ҳолатлар сифатида эътироф этиб, унинг шахсини, ижтимоий хавфлилигини, жиноят қилиш шароити ва сабабларини инобатга олиб, ЖК 168-моддаси бешинчи қисми талабларидан келиб чиққан ҳолда унга айбли деб топилаётган модда санкциясида назарда тутилган ахлоқ тузатиш ишлари жазосини Ўзбекистон Республикаси ЖКнинг 60-моддаси тартибида жиноят ишлари бўйича Миробод туман судининг 21.12.2020 йилги ҳукми билан тайинланган жазонинг ўталмаган қисмига қисман қўшиш йўли билан узил-кесил тайинлашни лозим топади.

Суд, шунингдек, Х.А.га Ўзбекистон Республикаси ЖКнинг 33-моддаси талабларига риоя қилган ҳолда жазо тайинлашни лозим топади.
Суд, Х.А. томонидан жиноят бўйича етказилган зарар қопланганлигини ва жабрланувчиларнинг судланувчига даъвоси йўқлигини инобатга олишни лозим топади.

Ўзбекистон Республикаси ЖПКнинг 454-460, 463, 465-468, 471-473-моддаларига амал қилиб, суд

Ҳ У К М      Қ И Л Д И:

Х.А. Ўзбекистон Республикаси ЖКнинг 168-моддаси 3-қисми “б” бандида назарда тутилган жиноятни содир қилганликда айбли деб топилсин.

Х.А.га Ўзбекистон Республикаси ЖКнинг 168-моддаси 3-қисми “б” банди билан иш ҳақининг 20 (йигирма) фоиз миқдорини давлат даромадига ушлаб қолган ҳолда 2 (икки) йил ахлоқ тузатиш ишлари жазоси тайинлансин.

Х.А.га Ўзбекистон Республикаси ЖКнинг 60-моддаси тартибида жиноят ишлари бўйича Миробод туман судининг 21.12.2020 йилги ҳукми билан тайинланган жазонинг ўталмаган қисмини қисман қўшиш йўли билан ўташ учун узил-кесил иш ҳақининг 20 (йигирма) фоиз миқдорини давлат даромадига ушлаб қолган ҳолда 2 (икки) йил 3 (уч) ой ахлоқ тузатиш ишлари жазоси тайинлансин.

Жазони мазкур жазо ижросини назорат қилувчи органлар белгилаб берадиган жойларда ўташ белгилансин.

Жазо муддати маҳкум жазони ўташ учун юборилган корхона, муассаса, ташкилотда иш бошлаган кундан бошлаб ҳисоблансин.

Ҳукм ижроси Сирғали туман ИИО ФМБ зиммасига юклатилсин.

Х.А.га нисбатан қўлланилган муносиб хулқ-атворда бўлиш тўғрисида тилхат эҳтиёт чораси ҳукм қонуний кучга киргач, бекор қилинсин.

Х.А. томонидан жиноят бўйича етказилган зарар қопланганлиги ва жабрланувчиларнинг судланувчига даъвоси йўқлиги инобатга олинсин.

Ҳукмдан норози тарафлар ҳукм эълон қилинган кундан, судланувчи ва жабрланувчилар ҳукм нусхасини олган кундан бошлаб, йигирма сутка ичида Тошкент шаҳар судига апелляция тартибида шикоят бериши ёки протест билдириши мумкин.

Раислик қилувчи:

Ш.Юлдашев

